
I. UVOD 
Razvoj knjigovodstva bio je uslovljen razvojem privrede, s jedne strane, i pojavom novca kao mjerila 
vrijednosti i platežnog sredstva, s druge strane. Sve dok su proizvodne snage bile na nivou razvoja 
naturalne proizvodnje, proizvodnje za potrebe samog proizvođača, nije se osjećala potreba za 
knjigovodstvenom evidencijom. Ukoliko je tada i vršena razmjena, ona je obavljena putem trampe, roba 
jedne upotrebne vrijednosti razmjenjivala se za robu druge upotrebne vrijednosti, u istom momentu, zbog 
čega nisu ni nastajali dužničko-povjerilački odnosi. Otuda objektivno nije ni bilo potrebno evidentirati takvu 
razmjenu. Međutim, kad je razvoj proizvodnih snaga omogućio proizvodnju i za tržište, došlo je i do 
razvoja trgovine. Trgovac robu kupuje radi toga da bi je prodao drugom i da bi pri tome ostvario zaradu, 
kupujući je po nižoj, a prodajući po višoj cijeni. Tu se pojavljuju i dužničko-povjerilački odnosi. Naime, kad 
proizvođač proda trgovcu na kredit, on postaje povjerilac, a trgovac dužnik, ili ako, pak, trgovac proda 
kupcu robu na kredit, onda je trgovac povjerilac, a kupac je njegov dužnik. Na tom stepenu razvoja 
proizvodnih snaga osjeća se potreba za evidencijom, jer treba znati ko kome i koliko duguje, odnosno ko, 
koliko i od koga potražuje, s jedne strane, i kolika je zarada trgovca, s druge strane. 
Pojavom akumulacije omogućen je razvoj banaka, gdje se javljaju kreditni odnosi. Nastankom kreditnih 
odnosa javlja se opet potreba za evidencijom, da bi se znali dužnici i povjerioci i da bi se utvrdila zarada 
po osnovu kamate. 
Tragovi knjigovodstvene evidencije otkriveni su već kod antičkih naroda. Ta evidencija uglavnom je s 
područja bankarskih poslova. Kasnije dolazi do pojave privatnih banaka. Razvoj bankarskih poslova, 
posebno kreditnih, dostigao je takav stepen da je još u XVIII veku prije Hrista u Vavilonu zakonom (Zakon 
kralja Hamurabija) bila regulisana kreditna obaveza nastala pozajmljivanjem novca, robe i komisionim 
poslovima. Iz pomenutog Zakona se vidi i kakva se evidencija morala voditi s područja dužničko-
povjerilačkih odnosa. 
U Grčkoj u V vijeku prije Hrista, pored banaka-hramova javljaju se i privatne banke, a u VII vijeku kreditni 
odnosi bili su i zakonom regulisani. U Grčkoj se banke nisu bavile samo kreditnim poslovima već i 
poslovima plaćanja za račun klijenata, dakle platnim prometom. Tvrdi se da su banke vodile dvije knjige: 
“ephemerid” i “trapezitica grammata”. Prva knjiga predstavlja hronološku evidenciju svih poslovnih 
događaja, a druga je knjiga računa (konta) klijenata. 

